
it differs from other speech acts like wishes, praise, and flattery. It emphasizes that congratulatory speech acts have 
a social dimension, where using language that conveys genuine respect is crucial for honoring the listener and 
fostering a connection with them. 

Annotatsiya. Maqolada tabrik nutqi aktining vazifalari va asosiy toifalari tahlil qilinadi, uning tilaklar, maqtovlar, 
xushomadlar kabi boshqa nutqiy harakatlardan farqi yoritiladi. Unda tabrik nutqi harakatlarining ijtimoiy jihati 
borligi, bunda chinakam hurmatni bildiruvchi tildan foydalanish tinglovchini hurmat qilish va ular bilan aloqa 
o‘rnatish uchun muhim ahamiyatga ega ekanligi ta’kidlanadi. 

Kirish. Ekspressiv nutqiy aktlar tizimining asosiy segmentlaridan biri tabrik 

hisoblanadi. U muloqot jarayonida maʼlum darajada emotsional nutqiy bogʻliqlikni taʼminlaydi. 

Tabrik – baxt, omad, ezgulik tilash, qutlash kabi mazmundagi ifoda. Biror yaxshi (qutlugʻ) kun, 

sana yoki erishilgan yutuq, yaxshilik munosabati bilan bildiriladigan qutlov soʻzlar[11, 629] 

tabrik aktini yuzaga keltirish uchun asos boʻladigan holatlardir.  

Tabrikning asosiy kommunikativ vazifasi – bu hurmatni ifodalash, xushmuomalalik, 

odob akti. Kimnidir tabriklash – demak, unga eʼtibor qaratish, oʻzining emotsional holatini, 

simpatiyasini, munosabat nuqtai nazaridan suhbatdoshga bogʻlanganligini ifodalash, unda 

yaxshi kayfiyat hosil qilish, oʻz hurmat-ehtiromiga shohidlik berish, oʻzi haqida eslatish, xullas, 

adresatda emotsional tuygʻular uygʻotish hisoblanadi. Badiiy matnlarni lingvopoetik jihatdan 

tadqiq etgan tilshunos M.Yoʻldoshevning quyidagi fikrlarini keltirish oʻrinlidir: “Badiiy matnda 

boshqa uslub matnlarida boʻlganidek qatʼiy mantiq, soddalik, tushunarlilik, normativlik kabi 

qonuniyatlarga toʻla-toʻkis amal qilinavermaydi. Unda badiiy tasvir vositalaridan unumli 

foydalaniladi. Taʼsirchanlik birinchi planga koʻtariladi. Ohangdor, jozibador soʻzlar koʻp 

qoʻllaniladi. Tasvirlanayotgan voqelikda uygʻun bir musiqa, ichki bir garmoniya sezilib turadi [3, 

35] Badiiy matnda bu birliklarning har biri soʻzlovchi kommunikativ maqsadiga boʻysundiriladi. 

Ular nutqiy aktlarni yuzaga chiqaruvchi vositalar sifatida muloqot jarayonida turli maʼno 

nozikliklarini ifoda qiladilar. 

Mavzuga oid adabiyotlarning tahlili. Tilshunos olima M.Bazarovaning koʻrsatishicha, 

turkiyshunoslikda va oʻzbek tilshunosligida tabrik nutqiy akti bir qator olimlar tomonidan 

oʻrganib chiqilgan. F.Sultanov, D.Sogdibekova, K.E.Gadjieva, E.F.Shibirdin, A.A.Abdullinlarning 

turkiy tillarga oid tadqiqotlarida ijobiy istak birliklari nutqiy etiketlarning bir turi sifatida qayd 

qilingan. Oʻzbek tilshunosligida esa nutqiy etiketlar S.Moʻminov va Sh.Iskandarova tomonidan 

monografik aspektda oʻrganilgan. Jumladan, Sh.Iskandarovaning nomzodlik dissertatsiyasida 

nutqiy etiketlar sotsiolingvistika aspektda tekshirilgan boʻlsa, S.Moʻminovning doktorlik ishida 

oʻzbek muloqot xulqining ijtimoiy-lisoniy xususiyatlari tadqiq etilgan[1,4]. Mazkur ishlarda 

ijobiy istak mazmuniga ega boʻlgan nutqiy etiketlarning ham ijtimoiy-lisoniy jihatlari haqida 

fikr-mulohazalar bildirilgan.  

Tadqiqot metodologiyasi. Ushbu mavzuni yoritishda tavsiflash, qiyosiy, genderologik, 

kontekstual tahlil va kognitiv-pragmatik kabi metodlardan foydalanildi 

Tahlil va natijalar. Quyida biz tabrik nutqiy aktining umumiy tavsifi qay holatlarda 

yaqqol ko‘zga tashlanishini ko‘rib chiqamiz. Oʻz mazmun-mohiyatiga koʻra tabrik nutqiy akti bir 

qancha ijtimoiy ekspressivlarni qamrab oladi. Jumladan, u soʻzlovchining adresatga (nutq 

qaratilgan shaxsga) ijobiy munosabatini va tabrik nutqi amalga oshishi jarayonida yuz 

beradigan his-tuygʻularni oʻzida aks ettiradi. Tabiiyki, tabrik yoʻllovchi va adresat, 

kommunikativ vaziyatning mavjud boʻlishi tabrik aktining amalga oshishi uchun shart boʻlgan 

elementlar hisoblanadi. Ulardan birortasi mavjud boʻlmasligi, ushbu nutqiy akt yuzaga 

chiqmasligiga sabab bo‘ladi. Mazkur nutqiy harakatdan ko‘zlangan maqsad, aloqani kerakli 

mezonda ushlab turishni taʼminlash, adresat bilan oʻzi oʻrtasidagi doʻstona munosabatlarni 

saqlab qolish va bunda oʻziga tegishli boʻlgan hissiyotlarni, emotsional holatlarni ifodalashdan 

iborat. 

Maqtov ifodasi ham muloqot jarayonida soʻzlovchining nutqi yoki matn mazmunidan 

kelib chiqadigan ekspressiv aktlardan biri hisoblanadi. Maqtov – maqtab aytilgan yoki yozilgan 

soʻz, gap boʻlib, biror kishi, narsa, hodisa, voqea toʻgʻrisida yaxshi fikr, maʼqullashning nutqiy 

ifodasidir [10, 570]. Maqtov soʻzlovchining nutq obyekti haqidagi ijobiy bahosini va shu bilan 

birga keladigan ruhiy holatlarni ifodalashdan iborat. Bu jarayonda soʻzlovchining baholash 

nuqtai nazaridan maʼqul deb hisoblangan jihatlar va nutq qaratilgan obyektga xos ijobiy sifatlar 

taʼriflanadi. Bu holatda baho shaxsning tashqi koʻrinishi, faoliyati, maʼnaviy-axloqiy 

xususiyatlari bilan bogʻliq boʻlishi mumkin. 

Maqtovda soʻzlovchining kommunikativ niyati ochiq tarzda ifodalanadi va 

propozitsiyalar his-hayajonni ifodalovchi undovlar, ijobiy istaklarni bildiruvchi soʻzlar orqali 

kuchaytiriladi. Ya’ni, emotsional-ekspressivlikka ega nutqiy ifodalarda, xususan, maqtovda 

baholash soʻzlovchi yoki yozuvchining obyektiv borliq, nutq obyekti bilan oʻzaro taʼsiri 

jarayonida qadriyatni yuzaga chiqarishning oʻziga xos uslubi hisoblanadi. 

Yuqoridagilardan ko‘rishimiz mumkinki, ekspressiv nutqiy aktlar turlicha bo‘lib, 

soʻzlovchining maqsadi, qoʻllaniladigan taktika va strategiyalar, kutilayotgan natijalar ularning 

funktsional-pragmatik tabiatini belgilaydi. Til birliklari orqali insonlar turli ruhiy holatlarni 

ifodalaydilar, bu esa nutqiy aktlarning paydo bo‘lishiga olib keladi. Tabrik nutqiy akti esa 

soʻzlovchining adresatga ijobiy munosabatini ifodalab, u bilan aloqani saqlashga qaratilgan.Bu 

esa oʻz navbatida soʻzlovchi shaxs uchun til birliklarini qoʻllashda, voqelik faktlarini 

ekspressivlik nuqtai nazaridan baholashda keng imkoniyatlar yaratadi. 

Ta’kidlash kerakki, kishilar o‘zaro muloqotda til vositalaridan foydalanib, o‘z his-

tuyg‘ularini, quvonch va umidlarini ifodalaydilar. Bu jarayon natijasida nutqiy aktlar, jumladan, 

tabrik nutqiy akti, yuzaga keladi. Tabrik nutqi so‘zlovchining adresatga nisbatan ijobiy 

munosabatini va minnatdorligini aks ettiradi. Ushbu nutqiy akt turli vaziyatlarga bog‘liq holda 

ta’sirchanlik xususiyatiga ega bo‘lib, so‘zlovchining his-tuyg‘ularini ifodalab, adresatda ijobiy 

reaktsiya hosil qilishga qaratilgan. Tabrik jarayonida adresat va tabrik yuboruvchi o‘rtasida 

muloqot muhitining mavjudligi zarur. Agar adresat yo‘q bo‘lsa, nutqiy akt amalga oshmaydi. 

Tabrikning maqsadi aloqani saqlash va o‘z emotsiyalarini ifodalash orqali do‘stlikni 

kuchaytirishdir. Shu nuqtai nazardan, tabrik shaxsiy munosabatlarni boshqaradi va xayrixohlik 

hamda xushmuomalalik muhitini yaratadi. Tabrikning asosiy jihatlari ijobiy his-tuyg‘ularni 

ifodalash va adresatda ijobiy kayfiyat hosil qilishga qaratilgan perlokutiv maqsad bilan bog‘liq. 

Tabrikda adresatning hayotidagi muhim voqealar ijobiy baholanib, ijtimoiy hurmatni 

ifodalovchi leksik birliklar ishlatiladi. Tabriklar ko‘pincha stereotipik ifodalarga boy bo‘lib, 

masalan, tug‘ilgan kun yoki bayramlar bilan bog‘liq so‘zlar va jumlalarni o‘z ichiga oladi. Ijtimoiy 

mavqega ega shaxslar bilan bog‘liq tabriklar keng ma’noga ega bo‘lib, davlatlar rahbarlari 

o‘rtasidagi tabriklar esa siyosiy xarakter kasb etadi. 

Tabrik formulalarining variantlari so‘zlovchining nutqi qaratilgan shaxsga ta’sirini va 

uning qanday ifodalanishini pragmatik jihatdan ko‘rsatadi. Yuqorida aytib o‘tilganlarga 

asoslanib, tabrikni jamiyatda qabul qilingan me’yorlar bilan bog‘liq holda, nutq qaratilgan 

kishiga nisbatan ijobiy istaklarni ifodalovchi va kelajakda aloqalarni saqlab qolishni maqsad 

qiluvchi alohida nutqiy akt sifatida belgilash mumkin. 

Tabriklar, odatda, tan olish, madh etish, xushomad va maqtab aytiladigan so‘zlar bilan 

boyitilgan bo‘ladi. Bu so‘zlar adresatning ma'lum yutuqlarga erishganligi, muvaffaqiyatlarini 

qo‘lga kiritgani va ko‘plab odamlar tomonidan baholanishi bilan bog‘liq. Biroq, xushomad va 

maqtab aytiladigan so‘zlarni har doim tabrikga qo‘shish mumkin emas, chunki tabrik nutqi 

qaratilgan shaxsning hayotida erishilgan yutuqlar yoki tantanali vaziyatlarni aks ettiradi. 

Tabrikning asosini belgilovchi mezon hodisaning natijasi hisoblanadi. Tabrik uchun asos 

sifatida quyidagi vaziyatlarni ko‘rsatish mumkin: 

1. Odat tusiga kirgan bayramlar, masalan, tug‘ilgan kun, milliy-ma’naviy qadriyatlarni 

ifodalovchi "Navro'z", "Qurbon hayiti", "Vatan himoyachilari kuni" kabi oilaviy bayramlar. 

2. Adresatning maxsus yutuqlarga yoki muvaffaqiyatlarga erishishi, masalan, sport yoki 

olimpiada kabi tadbirlarda qo‘lga kiritilgan natijalar. 

3. Adresatning bevosita ishtirokisiz sodir bo‘lgan baxtli voqealar. 

Istakka nisbatan tabrik uchun shu muhimki, bu soʻzning qoʻllanishining oʻziyoq 

soʻzlovchining adresat hayoti bilan qiziqishidan dalolat beradi. Tabrikning bo‘lmasligi 

soʻzlovchining adresatga qiziqishining yo‘qolganini ko‘rsatadi. Odatda tabriklar yozma shaklda 

ham ko‘rinadi, bu esa lisoniy birliklarning original va rasmiy ko‘rinishini taqdim etadi. Natijada, 

tabrik jarayoni soʻzlovchining adresat hayotidagi baʼzi voqealarni ijobiy baholashi va etiketga 

muvofiq tabrik berishini anglatadi.  

Xulosa va takliflar. Xulosa oʻrnida shuni aytish mumkinki, tabrik nutqiy aktida 

soʻzlovchi yoki yozuvchining nutq qaratilgan shaxsga boʻlgan ijobiy munosabati yaqqol aks etib 

turadi. Biror yaxshi (qutlugʻ) kun, sana yoki erishilgan yutuq, yaxshilik munosabati bilan 

bildiriladigan qutlov soʻzlar tabrik nutqiy aktini hosil qiladi. Tabrik nutq soʻzlanib turgan 

vaqtdan keyin deyarli kirib kelayotgan vaziyatga ishora qilsa, istak esa unga nisbatan keyinroq 

yuzaga keluvchi, qolaversa, amalga oshishi nomaʼlum boʻlgan voqea-hodisaning yuzaga 

chiqishiga boʻlgan kuchli xohishni ifodalaydi. adresat hayoti bilan bogʻliq quvonchli voqea, 

ishning yangi holatga kirganligi yotadi. 

